Broj:05-02-394-3/13

Goražde, 01.11.2013. godine.

PREDMET: Obavjest o održavanju Javne rasprave na Nacrt Zakona o državnoj službi 

                      Bosansko – podrinjskog kantona Goražde.-


Ministarstvo za pravosuđe, upravu i radne odnose Bosanko – podrinjskog kantona Goražde i Ustavna i zakonodavno – pravna komisija Skupštine Bosansko – podrinjskog kantona Goražde  održaće javne rasprave o Nacrtu Zakona o državnoj službi Bosansko – podrinjskog kantona Goražde,  prema slijedećem rasporedu:

1. Dana 06.11.2013. godine  (srijeda)  u Prači u prostorijama  Općine Pale - Prača sa početkom od  11,30 sati,

2. Dana 07.11. 2013.  godine (četvrtak) u Ustikolini u prostorijama  Općine Foča – Ustikolina sa početkom od 11,00 sati,

3. Dana 08.11.2013. godine (petak) u Goraždu  u sali Skupštine Bosansko – podrinjskog kantona Goražde sa početkom od 14,00 sati.

Ovim putem pozivaju se sva zainteresovana lica da uzmu učešće u Javnoj raspravi.

Tekst  Nacrta Zakona dostupan je na zvaničnoj  internet stranici Vlade BPK-a Goražde (www.bpkg.gov.ba)  ili u prostorijama Ministarstva za pravosuđe, upravu i radne odnose BPK-a Goražde, kancelarija br.28, drugi sprat.

Admir Pozderović
Nacrt Zakona

ZAKON O  DRŽAVNOJ SLUŽBI U BOSANSKO – PODRINJSKOM KANTONU GORAŽDE

POGLAVLJE I. - OSNOVNE ODREDBE

Član 1.

Predmet Zakona

(1) Ovim zakonom uređuje se radno-pravni status državnih službenika u organima uprave u Bosansko-podrinjskom kantonu Goražde (u daljem tekstu: Kantona) i općina u sastavu Kantona.

(2) Državni službenik je lice postavljeno rješenjem na radno mjesto u organ uprave, u skladu sa zakonom.

Član 2.

Proporcionalna zastupljenost

U organima uprave konstitutivni narodi zajedno sa ostalima bit će proporcionalno zastupljeni u skladu sa posljednjim popisom stanovništva.

Član 3. 

Zapošljavanje

(1) Zapošljavanje u organima uprave provodi se na osnovu javnog konkursa i ispunjavanja uvjeta i kriterija propisanih ovim zakonom i posebnim zakonom, te u skladu s kriterijima propisanim podzakonskim propisom donesenim na osnovu ovog zakona.

(2) Izuzetno od odredbe prethodnog stava, državni službenici iz čl. 6. st.(1) tač. c) i čl. 8.ovog zakona postavljaju se Rješenjem o imenovanju od strane rukovodioca organa ili organa u kojem se nalaze na službi, bez obaveze raspisivanja javnog konkursa.

Član 4. 

Zakonski principi

Državna služba osigurava poštivanje i primjenu sljedećih principa:

a) zakonitost; b) transparentnost i javnost; c) odgovornost; d) učinkovitost i ekonomičnost;
e) profesionalna nepristrasnost; f) politička neovisnost;
Član 5. 

Izuzeće u primjeni

(1) Članovi kantonalne vlade, članovi skupštine kantona, sudije kantonalnog suda i kantonalni tužioci i glavni kantonalni tužilac nisu državni službenici i njihov radno-pravni status se uređuje drugim propisima.

(2) Članovi općinskih vijeća, općinski načelnici i sudije općinskih sudova nisu državni službenici i njihov radno-pravni status se uređuje drugim propisima.

(3) Lica zaposlena kao savjetnici nosioca funkcija nisu državni službenici.
(4) Policijski službenici nisu državni službenici.

(5) Državni službenici iz čl. 6. st.(1) tač. c) i čl. 8.ovog zakona izuzimaju se od odredbe iz čl. 3. st. (1) koja se odnosi na javni konkurs.

II POGLAVLJE - RADNA MJESTA U DRŽAVNOJ SLUŽBI

Član 6. 

Rukovodeći državni službenici

(1) Rukovodeći državni službenici su:

a) rukovodilac samostalne uprave ili samostalne upravne organizacije;

b) rukovodilac uprave ili upravne organizacije u sastavu ministarstva;

c) pomoćnik rukovodioca organa uprave;

d) glavni kantonalni inspektor.

(2) Vlada Kantona, odnosno općinski načelnici, propisuju vrstu i složenost poslova koji se obavljaju u okviru radnih mjesta državnih službenika iz  prethodnog stava.

Član 7.

Izvršni državni službenici


(1) Izvršni državni službenici:

a) šef unutrašnje organizacione jedinice;

b) inspektor;

c) stručni savjetnik;

d) viši stručni saradnik;

e) stručni saradnik. 


(2) Vlada Kantona, na prijedlog rukovodilaca organa uprave, propisuje vrstu i složenost poslova koji se obavljaju u okviru radnih mjesta državnih službenika iz  prethodnog stava. 

(3) Kategorije u okviru radnih mjesta državnih službenika utvrđuju se pravilnikom o unutarašnjoj organizaciji organa uprave, u skladu s ovim zakonom i podzakonskim propisima donesenim na osnovu ovog zakona.

Član 8.

Državni službenici sa posebnim zadatkom

(1) Državni službenici sa posebnim zadatkom su:

a) Sekretar Skupštine kantona

b) Sekretar Vlade kantona

c) Sekretar Općinskog vijeća

(2) Skupština kantona, Vlada kantona i Općinska vijeća, posebnim aktom propisuju način imenovanja i razrješenja, vrstu i složenost poslova koji se obavljaju u okviru radnih mjesta državnih službenika iz ovog člana, svako iz svoje nadležnosti.

Član 9.

Rukovodilac samostalne uprave i samostalne upravne organizacije

(1) Rukovodilac samostalne uprave i samostalne upravne organizacije rukovodi upravom, odnosno upravnom organizacijomi odgovoran je za obavljanje svih poslova iz nadležnosti uprave, odnosno upravne organizacije.

(2) Rukovoditelj za svoj rad i upravljanje odgovara Vladi kantona.

Član 10. 

Rukovodilac uprave i upravne organizacije koje se nalaze 

u sastavu ministarstva

(1) Rukovodilac uprave i upravne organizacije koje se nalaze u sastavu ministarstva rukovodi upravom, odnosno upravnom organizacijom.

(2) Rukovodilac za svoj rad i upravljanje odgovara ministru i Vladi kantona.

Član 11. 

Pomoćnik rukovodioca organa uprave

(1) Pomoćnik rukovodioca organa uprave obavlja poslove rukovodnog karaktera unutar osnovne organizacione jedinice i odgovoran je za korištenje finansijskih, materijalnih i ljudskih potencijala dodijeljenih osnovnoj organizacijskoj jedinici.

(2) Pomoćnik rukovodioca organa uprave za svoj rad i upravljanje odgovara rukovodiocu organa uprave.

Član 12. 

Glavni kantonalni inspektori

(1) Glavni kantonalni inspektori rukovode poslovima koji se odnose na inspekciju nad provođenjem federalnih zakona odnosno kantonalnih zakona, drugih propisa i općih akata koji spadaju u njihovu nadležnost.

(2) Glavni kantonalni inspektor za svoj rad i upravljanje odgovara rukovodiocu organa uprave.

Član 13.

Šef unutrašnje organizacione jedinice

(1) Šef unutrašnje organizacione jedinice rukovodi jedinicom i obavlja složenije poslove i odgovoran je za korištenje finansijskih, materijalnih i ljudskih potencijala dodijeljenih unutrašnjoj organizacionoj jedinici.

(2) Šef unutrašnje organizacione jedinice za svoj rad i upravljanje odgovara pomoćniku organa uprave, odnosno rukovodiocu organa, ukoliko nema pomoćnika.

Član 14.

Inspektori

(1) Inspektori obavljaju poslove koji se odnose na inspekcijski nadzor nad primjenom zakona i drugih propisa donesenih na osnovu zakona i radom organa državne službe, u skladu sa zakonom.

Član 15.

Stručni savjetnik

(1) Stručni savjetnik je državni službenik čija dužnost podrazumijeva odgovornost, visok stepen stručnosti i nezavisnosti u određenim oblastima rada u okviru organizacione jedinice.
(2) Stručni savjetnik odgovara i podnosi izvještaj o svom radu rukovodiocu organizacione jedinice, odnosno pomoćniku rukovodioca organa uprave.

Član 16.

Viši stručni saradnik

(1) Viši stručni saradnik obavlja odgovorne poslove u određenoj organizacionoj jedinici.
(2) Viši stručni saradnik podnosi izvještaj o svom radu rukovodiocu organizacione jedinice.

Član 17.

Stručni saradnik

Stručni saradnik je državni službenik specijaliziran za obavljanje jednostavnijih poslova određene oblasti rada.

III POGLAVLJE - DUŽNOSTI I PRAVA DRŽAVNIH SLUŽBENIKA

Član 18.

Dužnosti državnih službenika

(1) Državni službenik izvršava zadatke predviđene opisom radnog mjesta i primjenjuje i osigurava poštivanje ustavno-pravnog poretka i zakona u Bosni i Hercegovini.

(2) Ukoliko državni službenik primi naredbu za koju se pretpostavlja da je nezakonita, postupa na sljedeći način. Skreće pažnju izdavaocu naredbe ne njenu nezakonitost. Ako izdavaoc naredbe ponovi naredbu, državni službenik zatražit će pisanu potvrdu u kojoj se navodi identitet izdavaoca naredbe i precizan sadržaj naredbe. Ako je naredbe potvrđena, državni službenik izvještava o naredbi neposrednog nadređenog izdavaoca naredbe i prinuđen je da je izvrši, osim ako naredba ne predstavlja krivično djelo. U tom slučaju, državni službenik odbija da izvrši i prijavljuje slučaj nadležnom tužilaštvu.

(3) Državni službenik je nepristran, te naročito:

a) izbjegava djelatnosti ili propuste u vršenju svoje profesionalne dužnosti koje krše ili su nespojive s dužnostima utvrđenim ovim zakonom i suzdržava se naročito od javnog ispoljavanja svojih političkih uvjerenje i ne zloupotrebljava vjerska uvjerenja;

b) ne traži i ne prihvaća za sebe ili svoje srodnike bilo kakvu dobit, beneficiju, naknadu u novcu, uslugama ili slično, osim onih dozvoljenih ovim zakonom.

(4) Državni službenik su u vršenju svojih dužnosti rukovodi općim interesom,  služi i pomaže javnosti, pruža fizičkim i pravnim licima informacije zatražene u skladu sa Zakonom o slobodi pristupa informacijama.

(5) Državni službenik ne smije protivzakonito zauzimati nekretninu u vlasništvu izbjeglice ili prognanika niti zauzimati stan za koji je izbjeglica ili prognanik podnio zahtjev za povrat stanarskog prava, niti zauzimati stan koji bi trebao biti pod upravom općinskog organa uprave zaduženog za stambena pitanja i koji bi trebao biti korišten u svrhu alternativnog smještaja.

(6) Državni službenik ispunjava i druge dužnosti utvrđene ovim zakonom.

(7) Državni službenik u vršenju svojih zadataka naročito se rukovodi principima utvrđenim u Etičkom kodeksu za državne službenike koji donosi Minstarstvo za pravosuđe, upravu i radne odnose (u daljem tekstu: Ministarstvo). Kodeks se objavljuje u ''Službenim novinama BPK Goražde''.

Član 19. 

Prava državnih službenika

(1) Državni službenici imaju pravo:

a) na odsustvo utvrđeno zakonom, kao i na nastavak rada na istom ili sličnome radnom mjestu po isteku odsustva;

b) da bude nagrađen na osnovu zadataka i rezultata rada kako je utvrđeno u članu 41. ovog zakona;

c) na plaću i naknadu na način utvrđen u V. poglavlju ovog zakona;
d) na potporu i pomoć u stručnom obrazovanju i profesionalnom usavršavanju u cilju napredovanja u karijeri putem obuke i na druge načine;

e) na zaštitu svog fizičkog i moralnog integriteta od države tokom obavljanja službenih dužnosti;
f) da se nadređeni državni službenik prema njemu odnosi poštujući njegovo ljudsko dostojanstvo;

g) da osnuje ili se učlani u sindikat ili profesionalno udruženje, u skladu sa zakonom; 
h) na štrajk, u skladu sa zakonom.

(2) Izuzetno, izvršni državni službenici iz čl. 7 ovog Zakona ima pravo na stalni radni odnos do sticanja uvjeta za penziju, osim u slučajevima predviđenim ovim zakonom;


(3) Državni službenik ima pravo na: pošten i pravedan tretman u svim aspektima kadrovske politike, bez obzira na nacionalnost, socijalno porijeklo, entitetsko državljanstvo, prebivalište, religiju, politička i druga uvjerenja, spol, rasu, rođenje, bračni status, starosnu dob, imovinsko stanje, hendikepiranost ili drugi status.
Član 20.

Nespojivosti sa dužnostima državnog službenika

(1) Državni službenik ne smije obavljati dužnost, djelatnost ili biti na položaju koji dovodi do sukoba interesa s njegovim službenim dužnostima, a naročito:

a) državni službenik ne smije obavljati dodatnu djelatnost za koju se plaća naknada, osim u slučaju kada je to odobrio rukovodilac organa uprave. Vlada Kantona donosi podzakonski akt kojim se propisuju slučajevi u kojima se može dati ovakvo odobrenje;

b) s izuzetkom rukovodećih državnih službenika i službenika sa posebnim zadatkom, smatra se da je izvršni državni službenik na odsustvu iz državne službe i prava iz radnog odnosa mu miruju od dana kada je potvrđena njegova kandidatura za javnu funkciju na koju se bira direktno ili indirektno, ili od dana kada je imenovan na položaj u bilo kojem zakonodavnom ili izvršnom organu na bilo kojem nivou vlasti u Bosni i Hercegovini. U tom slučaju, rukovodeći državni službenik i državni službenik sa posebnim zadatkom bivaju razriješeni sa mjesta u državnoj službi; 

c) državni službenik iz stava (1) tačke c) ovoga člana, s izuzetkom rukovodećih državnih službenika i službenika sa posebnim zadatkom, može se vratiti na isto ili slično radno mjesto u istom ili drugom organu držane službe najkasnije u roku od mjesec dana od nastupanja sljedećih slučajeva: neuspjeha na izborima, završetka mandata i prestanka funkcije u zakonodavnom ili izvršnom organu na bilo kojem nivou vlasti u Bosni i Hercegovini;
d) izuzetno, ako je izvršni državni službenik imenovan na poziciju rukovodećeg državnog službenika u okviru istog organa uprave ili upravne organizacije, ili na mjesto državnog službenika sa posebnim zadatkom, može se vratiti na svoje radno mjesto nakon prestanka mandata; 

 e) državni službenik ne može biti član upravnih i drugih odbora političkih stranaka i ne smije slijediti upute političkih stranaka.

(2) U skladu s ovim zakonom, prilikom postavljenja na radno mjesto državnog službenika, državni službenik predočit će sve informacije o imovini na raspolaganju državnog službenika.

(3) Svi podaci iz stava (2) ovog člana čuvaju se u evidenciji Registra državne službe BPK, u skladu s propisima o zaštiti podataka koji su na snazi u Federaciji.

Član 21.

Mandat rukovodećih državnih službenika

(1) Rukovodećim državnim službenicima iz čl. 6. Zakona, ne garantuje se sigurnost uživanja položaja do sticanja uvjeta za penziju:

a) rukovodeći državni službenik postavlja se na mandatni period; 

b) dužina mandata rukovodećeg državnog službenika veže se za mandat organa ili nosioca funkcije koji ga je imenovao na mjesto rukovodećeg državnog službenika. Prestankom mandata organa ili nosioca funkcije koji je imenovao rukovodećeg državnog službenika, prestaje i mandat rukovodećeg državnog službenika;

c) imenovanje na mjesto rukovodećeg državnog službenika se ne može preinačiti u položaj izvršnog državnog službenika. 

Član 22.

Mandat državnih službenika sa posebnim zadatkom

(1) Državnim službenicima sa posebnim zadatkom (čl. 8. Zakona), ne garantuje se sigurnost uživanja položaja i imenuju se na mandatni period od 4 (četiri) godine.

(2) Državnom službeniku sa posebnim zadatkom može biti izglasano nepovjerenje i prije isteka mandata, od strane organa koji ga je imenovao na tu poziciju;

(3) Imenovanje na mjesto državnog službenika sa posebnim zadatkom se ne može preinačiti u položaj izvršnog državnog službenika.  

(4) Ostala prava i obaveze, te prijem i razrješenje državnih službenika sa posebnim zadatkom bliže će se regulist posebnim propisom kojeg donosi organ u koji se državni službenik prima.

Član 23.

Odlučivanje o pravima i dužnostima rukovodećih i izvršnih državnih službenika 

(1) O pravima i dužnostima rukovodećih i izvršnih državnih službenika iz radnoga odnosa, na osnovu ovog zakona i podzakonskih propisa, odlučuje Vlada kantona, odnosno rukovodilac organa držane službe, osim kada je ovim zakonom i podzakonskim propisima utvrđeno da odlučuje drugi organ (Ministarstvo i Odbor za žalbe).

(2) O pravima i dužnostima iz stava (1) ovog člana, donosi se rješenje. 

(3) Za donošenje i dostavljanje rješenja državnom službeniku, primjenjuju se odgovarajuće odredbe Zakona o upravnom postupku.

(4) Protiv rješenja iz stava (2) ovog člana, državni službenik ima pravo u roku od 15 dana od dana prijema rješenja izjaviti žalbu Odboru državne službe za žalbe (u daljem tekstu: Odbor za žalbe) radi preispitivanja pravilnosti donesenog rješenja.

IV POGLAVJE - UPRAŽNJENA RADNA MJESTA, PREMJEŠTAJ, ZAPOŠLJAVANJE, OCJENA RADA, UNAPREĐENJE I NAGRAĐIVANJE
Član 24.

Interni premještaj

(1) Ukoliko u organu uprave postoji upražnjeno radno mjesto državnog službenika, organ držane službe prvo razmatra može li se to radno mjesto popuniti internim premještajem  državnih službenika unutar organa državne službe, koji ispunjavaju potrebne uvjete.

(2) Interni premještaj s radnog mjesta državnog službenika na slično radno mjesto u istom organu uprave može biti dobrovoljan ili nametnut državnom službeniku, u skladu s objektivno utvrđenim potrebama državne službe. 

(3) Ukoliko ovakav interni premještaj nije moguć, upražnjeno radno mjesto se popunjava putem javnog konkursa, u skladu sa ovim zakonom.

Član 25. 

Eksterni premještaj
Premještaj državnog službenika između različitih organa ili različitih nivoa vlasti u BiH (eksterni premještaj), može biti isključivo uz saglasnost državnog službenika, rukovodioca organa  iz kojeg se premješta i rukovodioca organa u koji se premješta državni službenik.

Član 26. 

Javni konkurs

(1) Ukoliko se vrši prijem izvršnog državnog službenika, organ uprave dostavlja zahtjev Ministarstvu za popunu radnog mjesta putem javnog konkursa.

(2) Ministarstvo oglašava javni konkurs za upražnjeno radno mjesto, nakon usaglašavanja teksta javnog konkursa sa organom uprave u koji se službenik prima. Troškovi oglašavanja i procedure prijema padaju na teret organa koji iskazuje potrebu za prijemom službenika.
(3) Javni konkurs se objavljuje u najmanje jednom dnevnom listu koji se distribuira na cijelom teritoriju Bosne i Hercegovine i na web stranici kantona.

(4) Javni konkurs sadrži opće uvjete za postavljanje državnog službenika (član 27. Zakona), te uvjete navedene u članu 25., stav (3), ovog zakona.
(5) Namještenici koji su tokom službe stekli diplomu VSS i koji se prijavljuju za radno mjesto državnog službenika, pod uslovom da su radili najmanje 5 godina nakon sticanja VSS na poslovima koji odgovaraju djelokrugu novog radnog mjesta, oslobađaju se obaveze pripravničkog rada. 

(6) Za postupanje po prethodnom stavu potrebna je saglasnost Ministarstva.

(7) Kada se vrši prijem rukovodećeg državnog službenika, svu proceduru prijema u skladu sa ovim zakonom, vrši organ u koji se rukovodeću državni službenik prima.

Član 27. 

Opći uvjeti za postavljenje državnih službenika

(1) Da bi bilo postavljeno na radno mjesto državnog službenika lice mora ispunjavati sljedeće opće uvjete:

a) da je državljanin Bosne i Hercegovine;

b) da je stariji od 18 godina;

c) da posjeduje Visoku stručnu spremu (VSS) stečenu po bolonjskom ili predbolonjskom sistemu obrazovanja;

d) da je zdravstveno sposobno za obavljanje  poslova predviđenih za to radno mjesto;

e) da u posljednje tri godine, od dana objavljivanja upražnjenog radnog mjesta, lice nije otpušeno iz državne službe, kao rezultat disciplinske mjere, na bilo kojem nivou vlasti u BiH;

f) da nije osuđivan za krivično djelo za koje se može izreći kazna zatvora u trajanju dužem od 6 mjeseci, osim za djelo iz oblasti bezbjednosti saobraćaja;

g) da nije obuhvaćeno odredbom člana IX.1 Ustava Bosne i Hercegovine

Član 28. 

Komisije za izbor

(1) Ministarstvo imenuje komisiju za izbor izvršnih državnih službenika, a za izbor rukovodećih državnih službenika komisiju imenuje organ nadležan za imenovanje državnog službenika.
(2) Komisiju za izbor sačinjava najmanje pet članova, od kojih su tri člana iz reda državnih službenika, jedan član predložen od strane organa u koji se prima državni službenik i jedan član sa liste eksperata koju utvrdi Ministarstvo. Potrebno je da članovi komisije imaju akademsko i profesionalno iskustvo u oblastima obuhvaćenim procesom javnog konkursa.

(3) Članovima komisije za izbor pripada naknada čija se visina utvrđuje rješenjem Ministarstva, a isplata se vrši iz sredstava organa državne službe za čije potrebe je komisija imenovana.

(4) Pravilnik o radu komisije donosi Ministarstvo.
Član 29.

Izuzeće članova komisije za izbor

(1) Ukoliko postoji sukob interesa koji se odnosi na člana komisije za izbor, isti se razrješava iz članstva u komisiji.

(2) Svaki prijavljeni kandidat može dobiti od Ministarstva imena članova komisije za izbor.

(3) Svaki prijavljeni kandidat može od Ministarstva tražiti izuzeće bilo kojega člana komisije za izbor na osnovu očiglednog rizika od predrasuda i pristrasnosti, uz adekvatno obrazloženje, najkasnije do dana izlaska na intervju;

(4) Ministarstvo odlučuje o zahtjevu za izuzeće člana iz komisije za izbor;

Član 30.

Ispit općeg znanja i stručni ispit

(1) Pored općih i posebnih uvjeta propisanih zakonom i podzakonskim aktima, za prijem u državnu službu kandidat mora da ima položene ispite:

a) ispit općeg znanja;

b) stručni ispit. 

(2) Vlada Kantona, na prijedlog Ministarstva, podzakonskim aktom utvrđuje uvjete, način i program polaganja ispita iz stava (2) ovog člana.

(3) Kandidati koji su položili stručni upravni ispit ili pravosudni ispit izuzeti su od polaganja ispita općeg znanja iz stava (1) tačka a) ovog člana.

(4) Rukovodeći državni službenci koji se imenuju na mandatni period ne podliježu obavezi polaganje ispita iz st. (1) ovog člana, ukoliko drugim propisom nije drugačije određeno.

Član 31. 

Izborni proces za prijem izvršnih državnih službenika

(1) Ministar nadležan za upravu, ili lice koga on ovlasti, dužan je nadzirati rad komisije i cjelokupni izborni proces.

(2) Komisija za izbor provjerava i bira kandidate na osnovu profesionalnih sposobnosti, stručne naobrazbe i radnog iskustva, traženih putem javnog konkursa, kao i pokazanog znanja na usmenom intervjuu. Izbor kandidata komisija vrši u roku od 30 dana nakon isteka krajnjeg roka za prijave na javni konkurs.

(3) Komisija za izbor neće uzeti u razmatranje prijave koje nisu stigle blagovremeno i koje ne ispunjavaju formalne uslove u pogledu dostavljanja potpune dokumentacije tražene konkursom.

(4) Nakon odbacivanja prijava iz prethodnog stava, komisija utvrđuje listu kandidata koje će uputiti na polaganje ispita općeg znanja, ukoliko isti nemaju prethodno položen.

(5) Kandidati koji polože ispit općeg znanja, upućuju se na polaganja stručnog ispita.

(6) Nakon položenog stručnog ispita, Komisija za prijem obavlja intervju sa kandidatima.

(7) Komisija sačinjava  rang listu kandidata i dostavlja je Ministarstvu, uz dostavu pojedinačnih odluka i zabilješki.
(8) Svaki kandidat sa rang liste ima pravo izjaviti prigovor Ministarstvu.

(9) Nakon rješavanja po prigovoru, Ministarstvo donosi konačnu odluku o izboru kandidata i dostavlja organu uprave ime lica koje se postavlja na radno mjesto u organu uprave. 

(10) Izuzetno, s ciljem što kvalitetnijeg odabira prijavljenih kandidata, Ministarstvo ima pravo zahtijevati drugi krug razgovora.

Član 32.

Postavljenje izvršnog državnog službenika

(1) Rukovodilac državnog organa dužan je izvršiti postavljenje državnog službenika kojeg mu je uputilo Ministarstvo, na odgovarajuće radno mjesto.

(2) Rezervna lista uspješnih kandidata čuva se do isteka probnog rada postavljenoga državnog službenika.
(3) Postavljenje državnog službenika vrši se rješenjem koje se objavljuje na oglasnoj ploči organa uprave i dostavlja državnom službeniku. Prije preuzimanja dužnosti, postavljeni državni službenik prima pisani opis svog radnog mjesta i opis uvjeta službe.

(4) Rješenje o postavljenju sadrži:

a) ime i prezime državnog službenika;

b) naziv organa uprave u koji je državni službenik postavljen;

c) naziv radnog mjesta i platni razred. 

(5) Postavljeni državni službenik preuzima dužnost polaganjem zakletve vjernosti pred rukovodiocem organa uprave. Tekst zakletve utvrđuje Ministarstvo. Potpisani tekst zakletve sastavni je dio personalnog dosjea državnog službenika.

Član 33. 

Probni period

(1) Kada se radi o prvom zapošljavanju u organu uprave, državni službenik prolazi razdoblje probnoga rada. Period probnog rada državnog službenika obuhvata vrijeme uvođenja u posao i vrijeme obavljanja dužnosti i ukupno traje šest mjeseci, osim ako ovim zakonom nije drugačije utvrđeno.

(2) Neposredno nadređeni državni službenik se određuje kao supervizor odgovoran za davanje ocjene rada na kraju probnog perioda. Ocjenjivanje probnog rada rukovodećih službenika vrši rukovodilac organa uprave ili vlada na prijedlog premijera, ukoliko rukovodećeg državnog službenika postavlja Vlada kantona.

(3) Ukoliko je ocjena rada:

a) „Uspješan“ ili „Izuzetno uspješan“, rukovodilac organa uprave ili nadležni organ potvrđuje postavljenje državnog službenika na radno mjesto;

b) „Nezadovoljava“, državnom službeniku prestaje radni odnos bez prava na otpremninu zbog prestanka radnog odnosa. Otpušteni državni službenik ima pravo uložiti žalbu Odboru za žalbe radi preispitivanja odluke.

(4) Ukoliko je državnom službeniku prestao radni odnos, u skladu sa stavom (3), tačka b) ovog člana, popuna upražnjenog radnog mjesta državnog službenika izvršit će se isključivo na osnovu ponovnog javnog konkursa.

(5) Ukoliko državni službenik ne stupi na dužnost ili svojevoljno prekine radni odnos u periodu od šest mjeseci od dana postavljenja, postavlja se drugoplasirani kandidat sa rang liste koju čuva Ministarstvo.

Član 34. 

Prijem rukovodećih državnih službenika 

(1) Prilikom prijema rukovodećih državnih službenika, organ u koji se prima rukovodeći državni službenik imenuje komisiju za konkurs koja vrši pregled svih prijava podnesenih na javni konkurs i utvrđuje:

a) Listu kandidata koji ispunjavaju uslove za prijem u radni odnos (sa ili bez obaveze polaganja ispita iz čl. 30 ovog zakona,

b) Listu kandidata koji ne ispunjavaju uslove,

(2) Nakon provedenog polaganja ispita iz čl. 30. ovog zakona, Komisija za prijem sačinjava listu uspješnih kandidata koju dostavlja organu uprave po čijem zahtjevu se vrši popuna upražnjenog radnog mjesta.

(3) Komisija  pismeno obavještava kandidate o rezultatima koje su postigli na javnom konkursu. Protiv te obavijesti kandidat ima pravo izjaviti Odboru za žalbe, u roku od pet dana od dana prijema obavijesti. Žalba se podnosi putem organa koji vrši prijem kandidata.

Član 35.

Postavljenje rukovodećeg državnog službenika sa liste uspješnih kandidata

(1) Državnog službenika iz čl. 6. st.(1) tačka a) određuje i postavlja Vlada Kantona, nakon obavljenog intervjua sa kandidatima sa liste uspješnih kandidata.

(2) Državnog službenika iz čl. 6.st.(1)tačke b) i d) određuje i postavlja rukovodilac organa uprave, nakon obavljenog  intervjua sa kandidatima sa liste uspješnih kandidata. 

(3) Ukoliko državni službenik iz stava (1) i (2) ne stupi na dužnost ili mu iz bilo kojeg razloga prestane radni odnos u periodu od šest mjeseci od dana postavljenja, na upražnjeno radno mjesto postavlja se kandidat s rezervne liste uspješnih kandidata koju čuva Ministarstvo.

Član 36.

Ocjenjivanje rada

(1) Ocjenjivanje rada državnog službenika podrazumijeva nadzor i ocjenu njegovog obavljanja dužnosti utvrđenih radnim mjestom i izvršenih pojedinačnih zadataka dodijeljenih od strane rukovodioca. Državni službenik radi i sarađuje tokom datog perioda sa njemu neposredno nadređenim državnim službenikom.

(2) Ocjene su redovne i zaključne: 

a) Redovna ocjena je ocjena dodijeljena za svaki pojedinačni zadatak koji je bio dužan izvršiti državni službenik.

b) Zaključna ocjena rada zasniva se na pojedinačnim ocjenama postignutim u realiziranju poslova predviđenih opisom radnoga mjesta i zadacima koje za dati vremenski period postavi neposredno nadređeni službenik. 

c) Zaključna ocjena se dobija izračunavanjem aritmetičke sredine bodovnih vrijednosti (u smislu sa čl. 38.) svih redovnih ocjena dobivenih tokom ocjenjivačkog perioda.

d) Dobijeni rezultat iz tačke c) se zaokružuje na cijeli broj. Bodovna vrijednost do 0,5 zaokružuje se na manji cijeli broj. Bodovna vrijednost 0,5 i više, zaokružuje se na veći cijeli broj.

e) Konačan rezultat u smislu tački c) i d) predstavlja zaključnu ocjenu koja se dodjeljuje službeniku za polugodišnji period;

Član 37.

Ocjene državnih službenika po kategorijama

(1) Rukovodeći državni službenici (član 6.) ocjenjuju se samo zaključnim ocjenama, na osnovu izvještaja o radu i stanja u oblasti za koju su zaduženi.

(2) Izvršni državni službenici (član 7.) ocjenjuju se redovnim i zaključnim ocjenama.

(3) Zaključno ocjenjivanje državnih službenika iz čl. 6. i 7. vrši se svakih šest mjeseci i to polovinom i na kraju kalendarske godine.

(4) Zaključnu ocjenu rada rukovodećih državnih službenika iz čl. 6. st.(1) tačka a) utvrđuje Vlada Kantona, na prijedlog premijera.

(5)  Zaključnu ocjenu rada rukovodećih državnih službenika iz čl. 6. st. (1) tačka b),c) i d) utvrđuje rukovodilac organa uprave. 

(6) Rukovodilac organa uprave donosi zaključnu ocjenu rada izvršnih državnih službenika iz čl. 7., na prijedlog neposredno nadređenog službenika, koji je dužan voditi evidenciju redovnih ocjena. 

(7) Sadržaj i forma evidencije naredbi i ocjena državnog službenika nalazi se u prilogu zakona.

Član 38.

Vrste ocjena i kriteriji za ocjenjivanje

(1) Rezultati ostvareni u obavljanju poslova u toku perioda koji se ocjenjuje označavaju se sljedećim ocjenama:

a) „Nezadovoljava“     – bodovna vrijednost 1.

b) „Uspješan“               – bodovna vrijednost 2. 

c) „Izuzetno uspješan“ – bodovna vrijednost 3.

(2) Ocjena „Nezadovoljava“ podrazumijeva neizvršenje ili loše izvršenje zadataka. Lošim izvršenjem se smatra izvršenje zadataka sa rezultatima ispod očekivanog u kvalitativnom smislu, ili u manjem obimu od potrebnog u kvantitativnom smislu. Lošim izvršenjem se smatra i zadatak koji je izvršen sa znatnim zakašnjenjem koje je uzrokovalo neizvršenje utvrđenih periodičnih planova i programa.

Nezadovoljavajućim radom smatra se i rad službenika koji svojim postupcima opstruira realizaciju ciljeva i programa rada organa uprave.

(3) Ocjena „Uspješan“ podrazumijeva izvršenje zadataka u zadatom roku, očekivanog obima i kvaliteta.

(4) Ocjena „Izuzetno uspješan“ dodjeljuje se za realizaciju zadatka čiji su rezultati iznad očekivanog ili koji su kvalitetno završeni u znatno kraćem roku od zadatog. Također, izuzetno uspješnim se smatra službenik koji, osim zadatih ciljeva i normi, svojom inicijativom i marljivim radom doprinosi boljoj i kvalitetnijoj realizaciji, kako pojedinačnih zadataka, tako i planova i programa u cjelini.

Član 39

Posljedice ocjenjivanja


(1)Rezultati ocjene rada uzimaju se u obzir prilikom donošenja rješenja o prestanku radnog odnosa, unapređenja, nagrađivanja ili raspoređivanja na neposredno niže radno mjesto. 

Svi državni službenici imaju nesmetan pristup ocjenama svoga rada koje se nalaze u ličnom dosijeu i imaju mogućnost da na zaključnu negativnu ocjenu u određenom vremenskom roku izjave žalbu Odboru za žalbe radi preispitivanja ocjene o radu.

(2) Ukoliko je zaključna ocjena rada negativna, državni službenik (s izuzetkom rukovodećih državnih službenika), prolazi poseban program koji uz konsultacije s njim odredi njegov direktno nadređeni državni službenik, a sve sa ciljem pobiljšanja rada državnog službenika. Prva negativna ocjena smatra se opomenom pred otpuštanje sa radnog mjesta.

Član 40.

Razrješenja zbog negativnog ocjenjivanja


(1) Ukoliko rukovodeći državni službenik (čl. 6. Zakona) dobije jednu negativnu ocjenu razrješava se sa dužnosti, čime mu prestaje radni odnos, osim u slučajevima predviđenim ovim zakonom.

(2) Ukoliko izvršni državni službenik (čl. 7. Zakona) dobije dvije uzastopne negativne ocjene rada, prestaje mu radni odnos, bez prava na otpremninu.

(3) Državni službenici iz stava (1) i 2. ovog člana, u zakonskom određenom roku, mogu izjaviti žalbu Odboru za žalbe radi preispitivanja razrješenja.

Član 41.

Unaprijeđenje, nagrađivanje i raspored u nižu kategoriju

(1) Unapređenje državnog službenika u višu kategoriju iz člana 7. ovog zakona, zasniva se na najvećoj pozitivnoj ocjeni rada i o njemu odlučuje rukovodilac organa uprave.

2. Državni službenik se može nagraditi na način da mu se rješenjem odredi stimulans za izuzetno zalaganje u iznosu od 5% do 20% od njegove plaće, najviše dva puta u toku kalendarske godine. 

(3) Državni službenik se može nagraditi sa nagradnim plaćenim odsustvom, jednom ili više puta godišnje, koje ne može iznositi više od četiri radna dana u toku jedne kalendarske godine. 

(4) Rukovodilac organa uprave može državnog službenika, rasporediti u neposredno niže radno mjesto iz  člana 7. ovog Zakona (degradacija) ukoliko je državni službenik zbog nestručnog, neblagovremenog, neodgovornog ili nemarnog vršenja poslova na radnom mjestu na kojem je postavljen ocijenjen ocjenom „Nezadovoljava“.

(5) Primjerak rješenja o unaprjeđenju ili degradaciji državnog službenika, odnosno o postavljenju na novo radno mjesto ili nagrađivanja, dostavlja se Ministarstvu.

Primjerak rješenja o novčanoj nagradi dostavlja se Ministarstvu finansija i Ministarstvu za pravosuđe, upravu i radne odnose.

Član 42. 

Prekobrojnost

(1) Prekobrojnost nastaje kao posljedica reorganizacije, smanjenja obima poslova organa uprave ili njegovog ukidanja i drugih okolnosti koje utvrdi Vlada kantona.
(2) Ministarstvo proglašava državnog službenika prekobrojnim na prijedlog organa uprave. Prekobrojnim se može proglasiti samo izvršni državni službenik iz člana 7. ovog zakona.

(3) Državni službenik koji je proglašen prekobrojnim može se, u skladu sa čl. 24. ovog zakona:
a) rasporediti na slično upražnjeno radno mjesto državnog službenika u drugom organu uprave;

b) ukoliko je ovo raspoređivanje nemoguće, državnom službeniku se, ukoliko su ispunjeni drugi uslovi, nudi prijevremeno penzionisanje, u skladu sa zakonom;

c) ukoliko je prijevremeno penzionisanje nemoguće rukovodilac organa uprave razrješava dužnosti prekobrojnog državnog službenika koji može izjaviti žalbu Odboru za žalbe i tražiti preispitivanje svog razrješenja, u skladu sa ovim zakonom;

d) državni službenik koji je proglašen prekobrojnim, a nije dalje raspoređen, ima pravo na otpremninu u skladu sa članom 45. ovog zakona, te na naknadu za slučaj nezaposlenosti, u skladu sa zakonom.

 (4) Ukoliko se u organu uprave oglasi upražnjeno slično radno mjesto za vrijeme dok se službenik nalazi na listi prekobrojnih, tj. dok je korisnik prava na otpremninu, prekobrojni državni službenik ima prednost, pod jednakim uvjetima, prilikom ponovnog zaposlenja u organu uprave.

Član 43. 

Pripravnici i volonteri

(1) Rukovodilac organa držane službe može zatražiti od Ministarstva da u državnu službu primi pripravnika, koji se zapošljava na osnovu javnog konkursa kojeg objavljuje Ministarstvo.
(2) Organ uprave dužan je da obavijesti pripravnika o sadržaju programa i načinu na koji se nadgleda njegov pripravnički rad.

(3) Pripravništvo traje godinu dana nakon čega pripravnik stiče pravo prijave na javni konkurs.

(4) Volonteri se primaju po posebnim programima koje utvrde Vlada kantona i općinsko vijeće.

V POGLAVLJE - PLAĆE I NAKNADE

Član 44.

Plaće i naknade 

Svi državni službenici ostvaruju pravo na plaću i naknade u skladu sa posebnim propisom.
Član 45.

Naknade u slučaju prekobrojnosti

(1) U slučaju prestanka radnog odnosa državnog službenika nastalog uslijed prekobrojnosti iz člana 42. ovog zakona, razriješeni državni službenik ima pravo na otpremninu u iznosu od najmanje šest mjesečnih plaća.

(2) Državni službenik iz stava (1) ovog člana sa radnim stažom dužim od šest godina ima pravo na jedan dodani mjesec otpremnine za svaku dodatnu godinu radnog staža, a najviše do 12 godina radnog staža. Otpremnina za državne službenike koji imaju više od 12 godina radnog staža jednaka je iznosu od 12 jednomjesečnih plaća.

(3) Isplata otpremnine vrši se u jednakim mjesečnim anuitetima. Isplata otpremnine prekida se u slučaju zaposlenja ili penzionisanja prekobrojnog državnog službenika.

(4) U slučaju smrti državnog službenika, pravo na ostatak otpremnine nasljeđuju zakonski nasljednici.

Član 46.

Osiguranje plaća i naknada državnih službenika

Sredstva za plaće i naknade državnih službenika utvrđuju se u budžetu kantona i općine.

Član 47.

Plaće i radno vrijeme u vanrednim okolnostima

Općenito, usljed neplaniranih okolnosti kao što su elementarne nepogode, prirodne ili nesreće izazvane ljudskim faktorom, neposredna ratna opasnost, budžetski deficit, finansijske krize i dr. Vlada kantona i nadležni općinski organ mogu izvršiti korekciju radnog vremena i plaće koje se odnose na sve organe uprave, za vrijeme dok traju vanredne okolnosti.

VI POGLAVLJE - UVJETI RADA

Član 48.

Propisi o radu i socijalnom osiguranju

Na državnog službenika primjenjuje se Zakon o radu, ostali zakoni i kolektivni ugovori kojima se uređuju prava i obaveze iz radnih odnosa, osim ako ovim zakonom nije drugačije utvrđeno.

Član 49.

Odsustvo i godišnji odmor

(1) Rukovodeći državni službenici iz člana 6. ovog zakona, imaju pravo na godišnji odmor u trajanju od najmanje 23 radnih dana i na plaćeno odsustvo od sedam radnih dana u jednoj kalendarskoj godini (pored nagradnog odsustva).

2. Izvršni državni službenici iz člana 7. ovog zakona, imaju pravo na godišnji odmor u trajanju od najmanje 20 radnih dana i na plaćeno odsustvo od sedam radnih dana u jednoj kalendarskoj godini (pored nagradnog odsustva).

(3) Godišnji odmor za sve državne službenike u trajanju dužem od odmora predviđenog u stavovima (1) i (2) ovog člana, utvrđuje Vlada kantona u skladu sa Kolektivnom ugovorom, s tim da godišnji odmor po svim osnovama ne može biti duži od 36 radnih dana.

(4) Ako se godišnji odmor koristi u dva dijela u tom slučaju prvi dio odmora mora biti veći od drugog dijela i mora se iskoristiti u godini za koje je određen, a drugi dio godišnjeg odmora koristi se u dogovoru sa rukovodiocem organa uprave najkasnije do 30.06. naredne godine.

Član 50. 

Neplaćeno odsustvo i rad sa skraćenim radnim vremenom

(1) Državnom službeniku može se odobriti neplaćeno odsustvo do 30 radnih dana u kalendarskoj godini u slučajevima utvrđenim u Kolektivnom ugovoru i to samo pod uslovom ako odsustvo državnog službenika s posla neće uticati na blagovremeno obavljanje službenih poslova.

(2) Iznimno, državnom službeniku u organu uprave može se odobriti neplaćeno odsustvo u trajanju dužem od 30 radnih dana u sljedećim slučajevima:

a) boravak u inostranstvu radi spajanja porodica.

b) školovanje koje nije obuhvaćeno organizovanim oblicima obuke koju provode organi i  

     institucije u Kantonu, Federaciji Bosne i Hercegovine, odnosno u Bosni i Hercegovini, a  

     koje doprinosi ukupnom usavršavanju državnog službenika.

c)  radi zdravstvenih ili drugih opravdanih razloga.

(3) Odsustvo iz stava (2) ovog člana ne može trajati duže od dvije  godine.

(4) Za vrijeme odsustvovanja s rada, u skladu sa stavovima (1) i (2) ovog člana, prava i obaveze državnog službenika koja se stiču na radu i na osnovu rada, miruju, osim prava i obaveza za koje je zakonom drugačije određeno.

(5) Rukovodilac organa uprave ima pravo umjesto državnih službenika iz stava (2) izvršiti popunu slobodnih radnih mjesta na određeno vrijeme.

(6) U slučaju prijema službenika u smislu stava (5), neplaćeno odsustvo se ne može prekinuti bez saglasnosti novoprimljenog službenika.

Član 51.

Stručno obrazovanje i usavršavanje

(1) Državni službenici obavezni su da neprestano rade na svom stručnom obrazovanju i usavršavanju.
(2) Državni službenik ima pravo i obavezu učestvovati na savjetovanjima i drugim oblicima obrazovnih aktivnosti.

(3) O učestvovanju državnih službenika na savjetovanjima i drugim oblicima obrazovnih aktivnosti odlučuje rukovodilac organa uprave, vodeći pri tom računa o podjednakom učestvovanju svih državnih službenika.

VII POGLAVLJE - PRESTANAK RADNOG ODNOSA

Član 52.

Prestanak radnog odnosa državnog službenika

Državnom službeniku prestaje radni odnos u organu uprave u sljedećim slučajevima:
a) dobrovoljnim istupanjem iz državne službe;

b) sticanjem uslova za penziju;

c) gubitkom državljanstva Bosne i Hercegovine;

d) sticanja državljanstva druge države suprotno Ustavu Bosne i Hercegovine i njenim zakonima;
e) prekobrojnošću;

f) odbijanja polaganja zakletve vjernosti i/ili potpisivanja teksta zakletve vjernosti;
g) nezadovoljavajući probni period;

h) negativne ocjene rada u skladu sa čl. 40. Zakona;

i) ako je osuđen za krivično djelo i zbog izdržavanja kazne zatvora mora biti odsutan sa rada u državnoj službi duže od šest mjeseci;

j) na osnovu izrečene disciplinske mjere prestanka radnog odnosa u državnoj službi;
k) predajom dokumenata ili izjava tokom postupka podnošenja prijava za prijem u državnu službu, za koje se kasnije pokaže da su lažni.

Član 53.

Postupak za prestanak radnog odnosa

(1) Rješenje o prestanku radnog odnosa donosi rukovodilac organa uprave ili nadležni organ, prema prethodno pribavljenom mišljenju Ministarstva, sa izuzetkom člana 52., stav (1), tačka h) ovog zakona. 
(2) Općinske državne službenike razrješava općinski načelnik uz pribavljeno mišljenje Ministarstva, s izuzetkom člana 52., stav (1), tačka h) ovog zakona.

(3) Državni službenik iz st. (1)i (2) ovog člana, može, u roku od 15 dana od prijema odluke o razrješenju, podnijeti žalbu Odboru za žalbe. Žalba odlaže izvršenje odluke o razrješenju.

Član 54.

Naknade nakon prestanka radnog odnosa

Državni službenici ne ostvaruju pravo na otpremninu u smislu člana 45. ako izgube svoj status po bilo kojem osnovu iz čl. 52. zakona, sa izuzetkom tač. b) i e).

Član 55.

Nepravilna postavljenja

Odbor za žalbe poništit će upošljavanje i postavljenje državnog službenika koji je postavljen suprotno odredbama ovog zakona i podzakonskih akata donesenih na osnovu ovog zakona.

VIII POGLAVLJE - DISCIPLINSKA ODGOVORNOST DRŽAVNOG SLUŽBENIKA

Član 56.

Disciplinska odgovornost

(1) Državni službenik se može smatrati disciplinski odgovornim zbog kršenja službenih dužnosti utvrđenih ovim Zakonom, nastalih kao rezultat njegove krivice.

(2) Povrede službene dužnosti mogu biti lake i teške.

(3) Lake povrede službene dužnosti su:

a) učestalo kašnjenje na posao ili raniji odlazak sa posla bez odobrenja;

b) napuštanje posla tokom radnog vremena bez odobrenja ili iz neopravdanih razloga;

c) neuredno čuvanje spisa, podataka ili druge povjerene dokumentacije;

d) neizvještavanje rukovodioca ili druge odgovorne osobe u organu uprave o spriječenosti dolaska na posao duže od jednog dana bez opravdanih razloga;

e) nepropisno rukovanje uređajima ili opremom koje službenik koristi u obavljanju dužnosti.

(4) Teške povrede službene dužnosti su:

a) izvršenje radnji koje predstavljaju krivično djelo protiv službene dužnosti ili drugo krivično djelo, odnosno prekršaj, kojim se nanosi šteta ugledu državne službe što čini državnog službenika nepodobnim za rad u državnoj službi;

b) odavanje državne, vojne i službene tajne;

c) zloupotreba i prekoračenja službenih ovlaštenja;

d) neizvršavanje ili nesavjesno i nemarno vršenje povjerenih poslova i zadataka;

e) bavljenje aktivnostima kojima se onemogućava ili otežava građanima ili drugim osobama ostvarivanje prava u postupcima pred organima državne službe;

f) bavljenje aktivnostima ili radom koji je u suprotnosti interesima državne službe;

g) prouzrokovanje veće materijalne štete namjerno ili iz krajnje nepažnje;

h) neopravdan izostanak s posla dva dana uzastopno ili tri dana tokom jednog mjeseca;

i) kršenje pravila radne discipline u državnoj službi utvrđenih u Etičkom kodeksu;

j) neblagovremeno, neuredno i neodgovorno izvršenje povjerenih poslova i zadataka u državnoj službi;

k) neprimjerno ponašanje prema građanima, saradnicima i drugim osobama u vršenju državne službe; 

l) učestalo vršenje lakših povreda službene dužnosti.

(5) Odgovornost za izvršenje krivičnih djela i prekršaja ne isključuje disciplinsku odgovornost državnog službenika, pod uslovom da takvo djelo istovremeno predstavlja povredu službene dužnosti.

(6) Vlada Kantona na prijedlog Ministarstva donosi podzakonski propis kojim će se pobliže odrediti povrede službene dužnosti i regulisati pravila disciplinskog postupka.

Član 57.

Disciplinsko vijeće

(1) Disciplinsko vijeće je poseban disciplinski organ osnovan u skladu sa Uredbom Vlade Kantona.

(2) Predsjedavajućeg i članove Disciplinskog vijeća imenuje Vlada Kantona na razdoblje od tri godine, a isto ima tri člana.

(3) Vlada Kantona propisuje Uredbom o osnivanju Disciplinskog vijeća posebne uslove koji moraju ispunjavati članovi Disciplinskog vijeća i način i postupak njihovog imenovanja, kao i bitna pitanja za status i rad Vijeća.

(4) Predsjednik i članovi Disciplinskog vijeća ostvaruju pravo na naknadu za rad u skladu sa propisom Vlade.

Član 58.

Načela disciplinskog postupka

(1) Radi pokretanja disciplinskog postupka svi državni službenici mogu rukovodiocu organa uprave podnijeti disciplinsku prijavu, koja mora biti obrazložena.

(2) Disciplinski postupak protiv državnog službenika pokreće rukovodilac organa uprave ili lice koje on odredi.

(3) Disciplinski postupak protiv državnog službenika za lakšu povredu službene dužnosti provodi rukovodilac organa i izriče disciplinske mjere. 

(4) Protiv izrečene mjere rukovodioca organa uprave iz člana 60. st.(1) tačka a) podtačka 3), državni službenik ima pravo izjaviti žalbu Odboru za žalbe radi preispitivanja donesene odluke. Žalba se može uložiti u roku od 15 dana od dana prijema odluke.

Član 59.

Provođenje disciplinskog postupka

(1) Disciplinsko vijeće provodi postupak utvrđivanja disciplinske odgovornosti državnih službenika za teže povrede službene dužnosti u skladu sa pravilima disciplinskog postupka utvrđenim podzakonskim propisom iz člana 56. stav (6) ovog Zakona.

(2) Disciplinsko vijeće tokom postupka pribavlja mišljenje medijatora državne službe o podnesenoj disciplinskoj prijavi.

(3) Protiv odluka disciplinskog vijeća iz člana 60. stav (1) tačka b) državni službenik, ima pravo izjaviti žalbu Odboru za žalbe u roku od 15 dana od dana prijema odluke komisije.

(4) Konačna rješenja donesena u disciplinskom postupku izvršava rukovodilac organa uprave, a za rukovodioca samostalne uprave i samostalne upravne organizacije izvršenje rješenja provodi organ koji je imenovao odnosno postavio rukovodioca tih organa, na način utvrđen u propisu iz člana 56. stav (6) ovog Zakona. 

(5) Disciplinsko vijeće primjerak konačnog rješenja dostavlja Ministarstvu.

Član 60.

Disciplinske mjere i disciplinske kazne

Za počinjenje povrede službene dužnosti iz člana 56. ovog Zakona, državnom službeniku se mogu izreći sljedeće disciplinske mjere i disciplinske kazne, i to:

a) za lake povrede službene dužnosti izriču se disciplinske mjere:

1) opomena;

2) javna pismena opomena;

3) novčana kazna do 10% od mjesečne plaće državnog službenika za period do tri mjeseca.

b) za teške povrede službene dužnosti izriču se disciplinske kazne:

1) suspenzija prava učešća na internom oglasu i javnom konkursu za državne službenike u skladu sa ovim Zakonom.;

2) novčana kazna do 30% od mjesečne plaće državnog službenika za period do šest mjeseci;

3) prestanak radnog odnosa u državnoj službi.  

Član 61.

Krivični postupak

(1) U slučaju da se protiv državnog službenika pokrene krivični postupak na osnovu istih činjenica koje su razmatrane u disciplinskom postupku, svi pokrenuti disciplinski postupci se suspendiraju.
(2) Ukoliko se državni službenik koji je okrivljen oslobodi:

a) vraća se na svoje ranije radno mjesto i njegov personalni dosje ne smije sadržavati informacije o krivičnom postupku i/ili preventivnoj suspenziji u vezi s tim postupkom;
b) disciplinske mjere se ne mogu preduzeti na osnovu istih činjenica po kojima je državni službenik oslobođen u krivičnom postupku.

(3) Ukoliko se optužba za krivično djelo protiv držanog službenika odbije, disciplinski postupak se može preduzeti na osnovu istih činjenica, u skladu sa članom 56. ovog zakona.
(4) Ukoliko se državni službenik protiv kojeg je pokrenut krivični postupak proglasi krivim i osudi, organ uprave obavezuje se činjenicama koje je utvrdio nadležni sud.

Član 62.

Preventivna suspenzija

(1) Ako se pokrene postupak u skladu sa članom 61. ovog zakona, rukovodilac organa uprave dužan je državnog službenika odmah suspendirati u slučajevima:

a) protiv državnog službenika pokrene krivični postupak za krivično djelo počinjeno u vršenju službene dužnosti, i/ili;

b) ako se državni službenik nalazi u pritvoru.

(2) Ako se pokrene postupak u skladu sa članom 61. ovog zakona, rukovodilac organa uprave može suspendirati državnog službenika u slučajevima:

a) ako je protiv državnog službenika pokrenut krivični postupak za krivično djelo za koje se može izreći kazna zatvora od najmanje pet godina;

b) ako je državni službenik zatečen u izvršenju krivičnog djela za koje se može izreći kazna zatvora u trajanju od najmanje pet godina; 

c) ako postoje ozbiljni razlozi koji ukazuju na izvršenje krivičnog djela za koja je predviđena kazna zatvora u trajanju od najmanje 5 godina.

(3) U slučaju preventivne suspenzije:

a) državni službenik koji je suspendiran prima puni iznos plaće;

b) disciplinski postupak se suspendira sve dok se ne donese pravomoćna presuda nadležnog suda.

Član 63.

Odgovornost za materijalnu štetu

(1) Državni službenik je dužan naknaditi materijalnu štetu koju u vršenju državne službe učini namjerno ili krajnjom nepažnjom.

(2) Postojanje štete, njenu visinu i okolnosti pod kojima je šteta učinjena, odnosno krivicu državnog službenika za učinjenu štetu utvrđuje komisija koja rješenjem obrazuje rukovodilac organa uprave. O izvršenju tih poslova komisija sastavlja zapisnik.

(3) Na osnovu zapisnika iz stava 2. ovog člana, rukovodilac organa uprave donosi rješenje o naknadi štete kojim se utvrđuje visina štete, rok i način isplate štete.

(4) Protiv rješenja o šteti iz stava (3) ovog člana, državni službenik ima pravo izjaviti žalbu Odboru za žalbe u roku od 15 dana od dana prijema rješenja.

(5) Štetu koju državni službenik učini građanima ili pravnim licima ili organu državne službe, svojim nezakonitim ili nepravilnim radom u vršenju državne službe, naknađuje organ uprave čiji je državni službenik učinio štetu, a potom organ uprave ima pravo regresa isplaćene štete od državnog službenika.

(6) Organ uprave obavezan je naknaditi štetu državnom službeniku koju on pretrpi na službi ili u vezi sa službom, po općim propisima o odgovornosti za štetu.

(7) Ako državni službenik odbije naknaditi štetu utvrđenu u rješenju iz stava (3) ovog člana, u tomu slučaju postupak za naknadu štete pokreće se pred nadležnim sudom.

IX POGLAVLJE - UPRAVLJANJE DRŽAVNOM SLUŽBOM

Član 64.

Upravljanje državnom službom

(1) U skladu sa međunarodnim standardima i normativima, Ustavu i zakonima,  Vlada Kantona i Načelnik općine odgovorni su kontinuirano planirati, pratiti i usklađivati ukupnu brojnost državnih službenika i namještenika u organima uprave prema broju stanovnika Kantona i općine, nacionalnu, socijalnu, spolnu i obrazovnu strukturu uposlenika, ukupan broj organa uprave i upravnih organizacija i strukturu uposlenih u njima, zastupljenost mladih, pripadnika manjina i osoba sa tjelesnim oštećenjima u državnoj službi.

(2)  Obaveze iz stava (1) ovoga člana Vlada Kantona izvršava sačinjavanjem i donošenjem Smjernica kadrovske politike.

Član 65.

Smjernice  kadrovske politike

1) Vlada kantona i općinsko vijeće utvrđuju opće smjernice za vođenje kadrovske politike u organima uprave i o tome mogu donositi odgovarajuće akte, u skladu s ovim zakonom.

2) Smjernice kadrovske politike predstavljaju svojevrsnu strategiju reformiranja, razvoja i planiranja državne službe Kantona i donose ih Vlada Kantona i Općinsko vijeće.

3)  Smjernice kadrovske politike načelno sadrže: 

a) eventualni plan restrukturiranja postojećih organa uprave i upravnih organizacija u Kantonu (spajanje, razdvajanje, transformacija, uspostavljanje novih ili ukidanje postojećih organa uprave i upravnih organizacija);

b) planirani ili zakonom određeni prijenos nadležnosti s jednog na drugi organ državne službe;

c) plan doškolovanja  i edukacije određenih postojećih kadrova na radu i provođenju određenih reformi i strategija;

d) planirano smanjenje ili povećanje broja državnih službenika.
Član 66.

Obaveze organa uprave

(1) Rukovodilac organa uprave zadužen je za provedbu odredaba ovog zakona i osigurava upravljanje osobljem organa uprave.

(2) U slučaju prestanka mandata rukovodećih državnih službenika po bilo kojem osnovu, neposredno nadređeni rukovodilac ili kolektivni organ, dužan je da osigura mjere za nesmetano funkcioniranje državne službe.

(3) U slučaju potrebe, pod mjerama iz stava (2) ovog člana, dozvoljava se imenovanje vršilaca dužnosti na odgovarajuće rukovodeće pozicije, a najduže do 60 dana.

(2) Rukovodilac organa uprave u izvršavanju poslova iz stava (1) ovog člana usklađuje svoje aktivnosti i sarađuje sa Ministarstvom.

(3) Ministarstvo vodi Registar državnih službenika i osigurava da svaki državni službenik koji obavlja dužnosti u organu uprave ima nesmetan pristup svom administrativnom dosjeu.

Član 67.

Medijator državne službe

(1) Medijator državne službe pomaže u provedbi i poštovanju načela utvrđenih u ovom zakonu i u skladu sa odredbama ovog zakona djeluje kao posrednik u svim pitanjima koja se odnose na status državnog službenika, u skladu sa ovim zakonom.
(2) Svi državni službenici i namještenici organa državne uprave, u saradnji sa sindikatom, biraju na mjesto medijatora državne službe jednog državnog službenika. Medijator državne službe ne smije biti rukovodilac organa uprave u organu u kojem obavlja svoju dužnost.

(3) Dva ili više organa uprave mogu izabrati zajedničkog medijatora državne službe.
(4) Izbor medijatora državne službe potvrđuje Ministarstvo.

X POGLAVLJE – UPRAVLJANJE LJUDSKIM RESURSIMA I ODBOR ZA ŽALBE

Član 68.

Upravljanje ljudskim resursima

(1) Ministarstvo upravlja ljudskim resursima u državnoj službi.

2. U okvirima zadataka iz prethodnog stava Ministarstvo vrši sljedeće poslove:

a) utvrđuje jedinstvene kriterije, pravila i postupke selekcije, imenovanja i postavljanja državnih službenika u organima uprave u kantonu i općinama, u skladu s ovim zakonom;
b) planira i realizira proces zapošljavanja državnih službenika, na zahtjev i u skladu sa potražnjom organa uprave;

c) organizira i realizira stručno obrazovanje i usavršavanje državnih službenika uposlenih u organima uprave, kao i razvoj državne službe;

d) organizira edukaciju kandidata za polaganje stručnog ispita za državnu službu koji predstavlja uvjet za rad u organu uprave;

e) pruža stručnu pomoć organima uprave u realiziranju njihove kadrovske politike, organizacijskih poboljšanja i razvoja, kao i uspostavu i vođenje registra državnih službenika;

f) obavlja ostale poslove i zadatke koji su joj ovim zakonom stavljeni u nadležnost.


Član 69.

Odbor državne službe za žalbe

(1) Vlada kantona osniva Odbor državne službe za žalbe (Odbor za žalbe) koji se sastoji od tri člana., posebnim propisom kojim se pobliže uređuju prava i obaveze članova Odbora.
(2) Javni konkurs za popunjavanje slobodnih mjesta u Odboru za žalbe oglašava se u najmanje jednom visokotiražnom dnevnom listu koji se distribuiraju na cijeloj teritoriji BiH, najmanje jedan mjesec prije roka za predaju molbi. Konkurs sadrži iste uvjete koji su navedeni u članu 25. stav (3) i članu 27. ovog zakona.

(3) Nezavisna komisija za izbor kandidata, koju imenuje Vlada kantona, bira članove Odbora za žalbe, na osnovu njihovog radnog iskustva i demonstrirane sposobnosti da obavljaju dužnost u Odboru za žalbe. 

(4) Vlada kantona imenuje članove Odbora za žalbe na rok od četiri godine sa mogućnošću ponovnog izbora.

(5) Član Odbora za žalbe je:

a) nezavistan i nepristran;

b) ne može biti na javnoj funkciji na koju je izabran izravno ili neizravno, odnosno ne može biti imenovan na radno mjesto u bilo kojem zakonodavnom ili izvršnom organu na bilo kojem nivou vlasti u Bosni i Hercegovini; 

(6) Činom imenovanja članovi Odbora za žalbe ostvaruju prava na naknadu, koju utvrđuje Vlada posebnim propisom

(7) Odbor za žalbe, u skladu sa ovim zakonom i podzakonskim propisima, odlučuje u drugom stepenu o svim žalbama koje se izjave na rješenja rukovodioca organa uprave, o žalbama koje se izjave na odluke disciplinske komisije i o žalbama koje se izjave na odluke Ministarstva, i to na zahtjev:

a) državnog službenika na kojeg se sporna odluka, preduzeta ili propuštena radnja odnosi;

b) organa uprave gdje državni službenik obavlja svoju dužnost;

c) Ministarstva

(8) Odbor za žalbe:

a) saslušava podnosioca želbe, ukoliko je to primjereno situaciji;

b) poziva svjedoke i eksperte kada se to smatra neophodnim;

c) traži i dobiva sve relevantne informacije od nadležnih organa;

(9) Odluke Odbora za žalbe moraju biti donesene na zakonskim osnovima i pravilno i potpuno utvrđenom činjeničnom stanju. Odluke Odbora za žalbe su:

a) konačne i podliježu svakom preispitivanju od nadležnog suda. Postupak pred sudom može se pokrenuti u roku od 30 dana od dana prijema konačne odluke.

b) dostavit će se podnosiocu u roku od osam dana od dana donošenja.

XI POGLAVLJE – NAMJEŠTENICI

Član 70.

Namještenici

(1) Poslovi koje vrše namještenici, kao i kategorije u okviru radnih mjesta namještenika u organima uprave, kao i kategorije plaća uređuju se posebnim zakonom.
(2) Vrsta, obim i stepen i opis poslova namještenika uređuju se pravilnikom o unutrašnjoj organizaciji koji donosi rukovodilac organa uprave u skladu sa stavom (1) ovog člana.

(3) Principi utvrđeni ovim zakonom koje se odnose na postavljenje, unaprijeđenje, prekobrojno osoblje, disciplinsku odgovornost i prestanak radnog odnosa državnih službenika, utvrđen u ovom zakonu, shodno se mogu primjenjivati i na namještenike.

XII POGLAVLJE – PRIMJENA I NADZOR NAD IZVRŠENJEM  ZAKONA

Član 71.

Primjena Zakona na druge organe i službe

Odredbe ovog zakona koje se odnose na državne službenike u organima uprave shodno se primjenjuju i na državne službenike koji taj status imaju u stručnim i drugim službama organa zakonodavne vlasti, organa izvršne vlasti, organima sudske vlasti, tužilaštvima, pravobranilaštvima i općina, ako posebnim zakonom nije drugačije određeno.

Član 72.

Zatečeni izvršni državni službenici

Zakonski status izvršnih državnih službenika u postojećim organima uprave u Kantonu i općinama ostaje isti danom stupanja na snagu ovog zakona.

Član 73.

Mjere za unaprijeđenje stanja

Vlade kantona najmanje jedanput u godini razmatraju izvještaj o provođenju ovog zakona i donose mjere za unapređenje stanja u državnoj službi.
Član 74.

Upravni nadzor

Upravni nadzor nad primjenom ovog zakona obavlja kantonalno Ministarstvo.
XIII POGLAVLJE – KAZNENE ODREDBE

Član 75.

Prekršaji

(1) Novčanom kaznom od 500,00 do 1.000,00 KM kaznit će se za prekršaj rukovodilac organa uprave:

a) ako popunu upražnjenog radnog mjesta izvrši suprotno odredbama čl. 24. do 35. ovog Zakona;

b) ako ne postupi po odredbi člana 32. stav (1) ovog Zakona;

c) ako rješenja predviđena ovim Zakonom ne dostavlja  Ministarstvu.

XIV POGLAVLJE – PRELAZNE I ZAVRŠNE ODREDBE

Član 76.

Zatečeni rukovodeći službenici i službenici sa posebnim zadatkom

(1) Državnim službenicima koji se danom stupanja na snagu ovog zakona zateknu na mjestima rukovodećih državnih službenika i službenika sa posebnim zadatkom počinje teći mandat.

(2) Po prestanku mandata rukovodeći državni službenici i službenici sa posebnim zadatkom, raspoređuju se na radna mjesta u istom ili drugom organu uprave, ukoliko postoji potreba za njihovim radnim angažmanom i ukoliko njihova stručna sprema odgovara djelokrugu rada organa uprave, o čemu odlučuje Vlada Kantona ili rukovodilac kantonalnog organa uprave uz saglasnost Vlade ili općinski načelnik.
(3) Ukoliko se državni službenik ne rasporedi u organ uprave u skladu sa prethodnim stavom, isti ide na listu prekobrojnih i ima prava na otpremninu u skladu sa ovim zakonom.

(4) Ukoliko mandat službenicima iz stava (1) prestane mandat po osnovu negativne ocjene ili otkaza zbog disciplinskog prekršaja, isti gube pravo iz stava (2) ovog člana.

Član 77.

Formiranje Odbora za žalbe

U roku od 30 dana od dana stupanja na snagu ovog zakona Vlada kantona će:
a) imenovati komisiju i objaviti javni konkurs za mjesta članova Odbora za žalbe;
b) Vlada Kantona će u roku od mjesec dana nakon provedenog javnog konkursa imenovati članove Odbora za žalbe.

Član 78.

Usklađivanje pravilnika o unutrašnjoj organizaciji


(1) U roku od dva mjeseca od dana stupanja na snagu ovog zakona organi uprave dužni su svoje pravilnike o unutrašnjoj organizaciji uskladiti s odredbama  ovog zakona.

Član 79.

Prestanak primjene i važenja propisa

Danom stupanja na snagu ovog Zakona u Bosansko – podrinjskom kantonu  prestaje primjena:  Zakona o državnoj službi u Federaciji Bosne i Hercegovine („Službene novine F BiH“, broj: 29/03, 23/04, 39/04, 54/04, 67/05, 8/06 i 4/12), podzakonskih propisa donesenih na osnovu tog zakona i Zakona o preuzimanju Zakona o državnoj službi u Federaciji BiH („Službene novine Bosansko – podrinjskog kantona Goražde“, broj:12/11 i 13/12).

Član 80.

Stupanje na snagu Zakona.

Ovaj Zakon stupa na snagu osmog dana od dana objavljivanja u „Službenim novinama BPK-a Goražde“. 

                                                                                                       Predsjedavajući  Skupštine

Broj: 

Goražde,                                                          



 Suad Došlo

O  B  R  A  Z  L  O  Ž  E  NJ  E 

ZAKONA O DRŽAVNOJ SLUŽBI  U BOSANSKO – PODRINJSKOG KANTONA GORAŽDE

I – USTAVNI OSNOV

Ustavni osnov za donošenje ovog zakona sadržan je u odredbi člana 23. Ustava Bosansko – podrinjskog kantona Goražde i člana 106. Poslovnika Skupštine Bosansko-podrinjskog kantona Goražde ( “Službene novine Bosansko – podrinjskog kantona Goražde ”, broj: 10/08) kojim je utvrđeno da Skupština Kantona donosi zakone neophodne za izvršavanje funkcija Kantona. 
II – RAZLOZI ZA DONOŠENJE

Jedan od ciljeva koj se namjeravaju postići donošenjem ovog zakona je potreba usklađivanja propisa sa Strategijom reforme javne uprave usvojene 2006. godine od Vijeća ministara Bosne i Hercegovine, Vlade Federacije Bosne i Hercegovine i Vlade Republike Srpske, čiji ciljevi su fokusirani na stvaranje javne uprave koja bi bila učinkovitija, efikasnija i u službi građana, uz istovremeno ispunjavanje svih uvjeta potrebnih za Evropske integracije i time postala istinski faktor koji bi omogućavao kontinuirani i održivi ekonomski razvoj. 

Radno-pravni status državnih službenika u organima državne službe u BPK-a Goražde, trenutno je uređen: 

· Zakonom o pruzimanju Zakona o državnoj službi u Federaciji BiH („Službene novine Bosansko – podrinjskog kantona Goražde“, broj:12/11 i 13/12), kojim je regulisan radno – pravni status uposlenih u organima državne službe, koji obavljaju poslove osnovne djelatnosti (u daljem tekstu:državni službenici) i u kojem je utvrđeno da važi dok se Skupština BPK-a Goražde drugačije ne izjasni,odnosno ne donese novi Zakon.


Drugi bitan faktor koji se morao uzeti u obzir prilikom određivanja predmeta regulisanja, odnosno obima i sadržine materije koju je trebalo regulisati je potreba usklađivanja sa Presudom Ustavnog suda Federacije Bosne i Hercegovine broj U 27/09 od 20.04.2010.godine, kojom je utvrđeno da član 1.stav 1.Zakona o državnoj službi u Federaciji BiH, u dijelu koji glasi „kantona, grada i općina“ nije u saglasnosti sa Ustavom Federacije BiH, što konkretno znači da Federacija nema ustavna ovlaštenja da bez pristanka ili saglasnosti federalnih jedinica-kantona samostalno zakonom uređuje ovu materiju koja se odnosi na kantone i jedinice lokalne samouprave (grad i općinu). 


Pored navedenih razloga potreba donošenja novog zakona proizilazi iz dosadašnjih iskustava u primjeni zakona, obzirom da su u predloženom zakonu, na drugačiji način regulisana određena pitanja, za koje se u praksi ukazala potreba.

Nakon stupanja na snagu Zakona o državnoj službi u Federaciji BiH, od 01.07.2003.godine, isti je pretrpio 5 izmjena i dopuna, prvenstveno iz razloga otklanjanja do tada uočenih spornih zakonskih odredbi. Međutim i pored toga još uvijek su prisutni nedostatci u pojedinim zakonskim rješenjima.

Naime, dosadašnja primjena zakona u praksi ukazala je na potrebu da se preciznije i potpunije urede pitanja: statusa rukovodioca organa državne službe i rukovodećih državnih službenika; skraćenje rokova i pojednostavljenje procedura prijema državnih službenika; ispunjavanje uvjeta za postavljenje na radno mjesto državnog službenika, poništavanje javnog konkursa, izuzeća članova Komisije za izbor, sadržaja javnog konkursa, postupka za izbor, postavljenja državnog službenika, popune radnog mjesta rukovodećeg državnog službenika, prijema i prava pripravnika i volontera, nagrade za postignute natprosječne rezultate u radu, disciplinskog postupka i disciplinske odgovornosti, uvođenje jedinice za ljudske resurse, imenovanje članova Žalbenog vijeća za žalbe, te potreba da se propišu kazne za prekršaje rukovodioca organa državne službe, koje eventualno počine u toku obavljanja dužnosti u tim organima i druga pitanja, a posebno preuzimanje poslova Agencije za državnu službu F BiH od strane Ministarstva za pravosuđe, upravu i radne odnose Bosansko – podrinjskog kantona Goražde.

III – OBRAZLOŽENJE ZNAČAJNIH PRAVNIH RJEŠENJA

 I – OSNOVNE ODREDBE

U ovom poglavlju sadržan je predmet zakona u skladu sa presudom Ustavnog suda Federacije Bosne i Hercegovine, broj: U-16/06 od 19.10.2006.godine, definirani pojmovi državnog službenika, precizirana proporcionalna zastupljenost svih konstitutivnih naroda i građana Bosne i Hercegovine u organima državne službe, naglašena zabrana diskriminacije u svim aspektima kadrovske politike, zakonski principi i definisani izuzeci u primjeni ovog zakona. 

 II – RADNA MJESTA U DRŽAVNOJ SLUŽBI 

Ovo poglavlje sadrži odredbe koje se odnose na državne službenike, i obuhvata radna mjesta državnih službenika.

Novim zakonskim rješenjima (član 6.) predviđene su tri kategorije državnih službenika: 

U prvu  kategoriju državnih službenika ulaze rukovodeći državni službenici, koji rukovode osnovnim organizacijskim jedinicama organa državne službe. 

U drugu kategoriju ulaze izvršni državni službenici.

U treću kategoriju ulaze državni službenici sa posebnim zadatkom koji imaju posebna ovlaštenja i odgovornosti rukovodnog karaktera i koji imaju poseban status  koji se odnosi na način njihovog imenovanja i razrješenja, koje je vezano za određeni mandatni period. 

Zakonom je predviđena novina koja se odnosi na uvođenje mandatnog perioda za sve rukovodeće državne službenike iz prve i treće  kategorije.

III - DUŽNOSTI I PRAVA DRŽAVNIH SLUŽBENIKA 

Sadržane su  odredbe koje se odnose na dužnosti i prava državnih službenika, nespojivost sa dužnostima državnog službenika, na način koji bi osigurao ravnopravan položaj rukovodećih i ostalih državnih službenika u slučaju imenovanja na položaj ili funkciju u zakonodavnom ili izvršnom organu vlasti u Federaciji Bosne i Hercegovine, mandat rukovodećih državnih službenika, kao i mandat državnih službenika sa posebnim zadatkom.
IV -  UPRAŽNJENA  RADNA MJESTA,PREMJEŠTAJ, ZAPOŠLJAVANJE, OCJENA RADA, UNAPREĐENJE I NAGRAĐIVANJE 

Data su nova, jasnija i preciznija rješenja koja se odnose na: postavljenje državnog službenika na radno mjesto nakon donošenja Pravilnika o unutrašnjoj organizaciji, interni i eksterni premještaj, komisije za provođenje javnog konkursa, sadržaj javnog konkursa, probni period, prijem rukovodećih državnih službenika, ocjena rada, unapređenje, nagrađivanje i raspored u nižu kategoriju državnog službenika, raspored državnog službenika u nižu kategoriju, prekobrojnost i pripravnici i volonteri.. 

Komisije za provođenje javnog konkursa u novim zakonskim rješenjima ima najmanje  pet članova, od kojih su tri člana iz reda državnih službenika, jedan član  predložen od strane organa u koji se prima državni službenik  i jedan član sa liste eksperata koju utvrdi Ministarstvo. 

Ovim zakonom preciznije je uređen institut prekobrojnosti sa jasnim rokovima i definiranim pravima  prekobrojnih državnih službenika.

Takođe ovim zakonom su uređena i pitanja koja se odnose na pripravnike i volontere u organima državne službe.

V - PLAĆE I NAKNADE 

Sadržane su odredbe kojima je regulisano da državni službenici ostvaruju pravo na plaću i naknade u skladu sa posebnim zakonom, kao i naknade u slučaju prekobrojnosti, osiguranje plaća i naknada državnih službenika, kao i plaće i radno vrijeme u vanrednim okolnostima.

VI – UVJETI RADA

Sadržane su odredbe kojima se regulišu propisi o radu i socijalnom osiguranju, godišnji odmor i odsustva, neplaćeno odsustvo i rad sa skraćenim radnim vremenom, kao i stručno obrazovanje i usavršavanje.

VII – PRESTANAK RADNOG ODNOSA

Ovim odredbama regulisana su pitanja koja se odnose na  prestanak radnog odnosa državnog  službenika, postupak za prestanak radnog odnosa, naknade nakon prestanka radnog odnosa i nepravilna postavljenja.

VIII - DISCIPLINSKA ODGOVORNOST DRŽAVNOG SLUŽBENIKA

Za razliku od dosadašnjeg zakonskog rješenja, predviđene su dvije kategorije povreda službene dužnosti: lahke i teške povrede službene dužnosti. Propisane su disciplinske mjere i disciplinske kazne za povrede službene dužnosti sa ovlaštenjem rukovodioca organa državne službe za izricanje disciplinskih mjera za lakše povrede službene dužnosti. U slučajevima teže povrede službene dužnosti, disciplinski postupak provodi stalno Disciplinsko vijeće koje osniva Uredbom Vlada Kantona. Ostala zakonska rješenja su pojašnjena i precizirana u cilju postizanja veće efikasnosti u provođenju disciplinskog postupka. 

IX – UPRAVLJANJE DRŽAVNOM SLUŽBOM

Ovo poglavlje sadrži odredbe kojima je utvrđeno upravljanje državnom službom Kantona, smjernice kadrovske politike, kao i institut medijatora organa državne službe. 

X – UPRAVLJANJE LJUDSKIM RESURSIMA I ODBOR ZA ŽALBE

U ovom poglavlju definisano je upravljanje  ljudskim resursima, kao formiranje i rad Odbora državne službe za žalbe.

U odnosu na dosadašnje rješenje, preciznije je definisano pitanje imenovanja članova Odbora za žalbe Vlade Kantona, kao i njihov status.

XI - NAMJEŠTENICI

Sadržane su odredbe ovog zakona koje se odnose na državne službenike, a  koje se mogu  primjenjivati  i na namještenike i to: postavljenje, unaprijeđenje, prekobrojno osoblje, disciplinska odgovornost i prestanak radnog odnosa.

XII  –  PRIMJENA I NADZOR NAD IZVRŠENJEM  ZAKONA 

U ovom poglavlju navedeni su organi i službe na čije uposlene, koji imaju status državnih službenika se primjenjuju odredbe ovog zakona, kao i status zatečenih izvršnih službenika, mjere za unaprijeđenje stanja i vršenje upravnog nadzora nad primjenom zakona. 

 XIII – KAZNENE ODREDBE 

Ove odredbe su novina u odnosu na važeći zakon čije se uvođenje nametnulo kao nužna potreba da se propišu kazne za prekršaje koje rukovodioci organa državne službe, eventualno počine u toku obavljanja dužnosti u tim organima.

XIV – PRELAZNE I ZAVRŠNE ODREDBE 

Utvrđene su obaveze za organe ovlaštane ovim zakonom za donošenje podzakonskih akata i usklađivanje postojećih, po stupanju na snagu ovog zakona, kao i prestanak primjene važenja dosadašnjih propisa koji su regulisali ovu oblast, kao i status zatečenih rukovodećih državnih službenika  i službenika  sa posebnim zadatkom.

FINANSIJSKA SREDSTVA 

Za provedbu ovog zakona nisu potrebna dodatna  finansijska sredstva u Budžetu Bosansko – podrinjskog kantona Goražde u odnosu na dosadašnja finansijska sredstva koja su pratila izvršenje važećeg zakona o državnim službenicima i namještenicima. Izuzetak čine naknade za rad komisije za prijem novouposlenih državnih službenika za koje se u ovom trenutku ne mogu precizirati iznosi, ali se realno pretpostavlja da neće biti značajno visoka, s obzirom da nisu planirana primanja novih uposlenika.

